
– Ein kommunal nýskipan er við­
komandi, sigur Búskaparráðið í 
nýggjastu frágreðingini, tá ráðið 
umrøður støðuna hjá høvuðsstað­
arkommununi.

Búskaparráðið heldur, at Tórs­
havnar kommuna er í eini serstøðu.

»Inntøkurnar hjá Tórshavnar 
kommunu eru lutfalsliga stórar; so 
stórar, at kommunan kann leggja 
pening til síðis. Hetta seinasta 
gevur høvi til eitt politiskt trýst á 
kommununa til at gera íløgur – man 
krevur ikki pening inn í skatti til at 
goyma. Raðfestingin av kommun­
alum íløgum kann í slíkari støðu 
gerast tilvildarlig. Alternativið til 
at gera íløgur er at lata peningin 
fara til kommunala útjavning (at 

geva peningin til minni múgvandi 
kommunur) ella at lækka skatta­
prosentið. Ein kommunal nýskipan 
er tí viðkomandi«, heldur Búskapar­
ráðið.

Ein kommunal útjavning er valla 
hugsandi. Eingin politikari í Tórs­
havnar kommmunu man vilja tað – 
neyvan heldur nakar á bygd, um tað 
skuldi vent øvugt.

Við einum borgarligum kommun­
ustýri í høuvðsstaðnum kundu vit 
kanska hildið, at tað lá frammaliga 
at lækka skattaprosentið so nógv 
sum gjørligt, men so er heldur ikki. 

Við Kringvarpið sigur Annika Ol­
sen, borgarstjóri, at skattalætta fáa 
havnarborgarar ikki, tí pengarnir 
skulu brúkast til útbyggingar. Eitt 

nýtt røktarheim skal byggjast, ein 
nýggjur dagsstovnur skal byggjast, 
íløgur skulu gerast á ítróttaøkinum 
og vegakervið skal dagførast, sigur 
hon.

Hóast stóra tørvin til íløgur hjá 
høvuðsstaðnum, so heldur Búskap­
arráðið kortini, at pláss er fyri einum 
skattalætta.

Tá kommunan hevur fingið 
100 milliónir meira í inntøku, enn 
kommunan hevði ætlað og roknað 
við, er tað so rætt, at pengarnir verða 
brúktir, kunnu vit spyrja.

Gamal borgarligur politikkur 
plagdi at vera, at pengarnir liggja 
best í lummunum borgarunum held­
ur enn í hondunum á tilvildarligum 
politikarum, sum nú av tilvild hava 

fingið ov nógvar pengar í kassan, tí 
tað gongur so væl búskaparligar í 
landinum – ella kanska tí, at hjólini 
mala ov skjótt í samfelagnum.

Jú fólkatalið veksur í høvuðs­
staðnum. Tað gevur væl saktans 
eisini fleiri inntøkur, og tí áttu tær 

nýggju inntøkurnar at kunna rindað 
fyri øktar útreiðslur av fleiri fólkum.

Hóast nógvar ávaringarlampur 
blunka og ringja og ávara um ov 
stórar almennar íløgur, so tykist tað 
ikki rína við politikarar. Tað almenna 
gongur á odda – land, kommunur og 
almenn partefeløg – um tað so  eru 
politikarar til høgru ella vinstru, 
fakfelagsfólk ella roynd vinnulívs­
fólk, so er eingin munur: Øll vilja 
bara brúka. Hjá fólkinum hevði ein 
kommunalur skattalætti komið væl 
við, tí hann er í tøkiligur.

Hví er tað nú skeivt hjá øll­
um at halda útreiðslum aftur?

Hondbóltskappingin fer aft­
ur í gongd sunnudagin, tá 
teir báðir árligu dystirnir um 
Lionsbikarið hjá kvinnum og 
monnum verða spældir í ít­
róttarhøllini í Kollafirði

Seinnapartin sunnudagin 
verður ítróttarhøllin í Kolla­
firði karmur um ársins 
stórsteypadystir í hondbólti, 
har tey bestu farna kapping­
arár hjá kvinnum og monnu 
kappast um Lionsbikarið.

Fyrri dysturin er klokkan 
15 millum kvinnurnar hjá 
VÍF og Kyndli, ið vóru tey 
bæði liðini, sum síðsta kapp­
ingarár spældu bæði final­
una í steypakappingini og 
heilar tríggjar finalur um 
føroyameistaraheitið. Í báð­
um førum vann VÍF, so nú er 
eitt høvi hjá Kyndli at svara 
aftur.

Seinni dysturin verður 
millum mansliðini hjá H71 
og Kyndli. H71 vann føroya­
meistaraheitið og kom eisini 
í steypafinaluna, har Kyndil 
tó var drúgvara felagið og 
vann. So her verður talan um 
eina endurtøku av júst steyp­
afinaluni síðsta kappingarár.

Hetta er fimta árið, at 
spælt verður um Lionsbik­
arið. Kyndilskvinnur vunnu 
í fjør og í 2014, og tær eru við 
fyri fjórðu ferð, meðan VÍF-

kvinnurnar, ið taptu við ein­
um máli fyri tveimum árum 
síðani, eru við fyri aðru ferð. 
Menninir hjá H71 hava spælt 
og vunnið síðstu tvær ferðir­
nar og eru nú við fyri triðju 
ferð, meðan hetta er aðru 
ferð, at menninir hjá Kyndli 
spæla um Lionsbikarið, ið 
teir vunnu í 2014.

Lions Club Tórshavn skip­
ar fyri dystunum í samstarvi 
við Hondbóltssambandið, 
og sum vanligt fer ágóðin av 
dystunum báðum vælger­
andi endamál. Vanliga er ar­
beiðsbýtið skipað soleiðis, at 
Hondbóltssambandið skipar 
fyri tí praktiska, ið hevur við 
sjálvan dystin at gera, og so 
tekur Lions Club Tórshavn 
sær av tí, sum er rundanum, 
so sum innkrevjing og annað.

Annars eru reglurnar fyri 
Lionsbikarið, at spælt verður 
um tað í tíggju ár, og so fær 
tað felagið, ið hevur vunnið 
oftast, bikarið til ognar. 
Stendur á jøvnum millum 
tvey ella fleiri feløg eftir hesi 
tíggu árini, verður spælt, til 
eitt felag hevur vunnið.

Enn hevur einki felag 
verið so mikið sannførandi, 
at tað einsamalt kann fara 
avstað við Lionsbikarinum, 
tí hjá kvinnum hava Kyndil 
og Neistin vunnið hvør sínar 
tvær ferðir, og hjá monnum 
hevur H71 vunnið tríggjar 
ferðir og Neistin og Kyndil 
hvør sína ferð.

Lionsbikarið

2017

Kvinnur: Kyndil-Neistin 24-22

Menn: H71-VÍF 32-29 (13-15) 

2016

Kvinnur: Neistin-VÍF 20-19 (8-7)

Menn: H71-VÍF 24-19 (10-9)

2015

Kvinnur: Neistin-Kyndil 

30-25 (10-15) *)

 *) Neistin vann eftir longda leiktíð

Menn: Neistin-VÍF 32-26(15-16)

2014

Kvinnur: Kyndil-Neistin 29-26 

Menn: Kyndil-KÍF 26-20

Dystast um Lionsbikarið

Týskvøldið klokkan 19:30 
verður norski filmurin, At­
lantic, sýndur í Norðurland­
ahúsinum.

Filmurin snýr seg um 
fiskimenn í Lofoten, Írlandi 
og New Foundlandi – og sýnir 
ágangin, sum útróðrarmenn 
og familjur teirra eru fyri 
frá altjóða oljuvinnuni og 

stórum altjóða trolarum, sum 
dustsúgva grunnarnar.

Filmurin hevur vunnið 
fleiri altjóða virðislønir og er 
sera viðkomandi fyri Føroyar.

Norskur luttakari er við, og 
tað er Ringrás sum skipar fyri.

Ókeypis atgongd er til 
filmin.

Filmur ágang ímóti 
útróðrarmonnum

